
“SFIDA E VITIT 2001 QUHET BANKA E KURSIMEVE.”,

Takim diskutimi “Mbi ecurinë e sistemit bankar në
Shqipëri dhe të procesit të privatizimit të bankave

shtetërore, në 20 mars 2001.”

HYRJE

Ecuria e sistemit bankar në Shqipëri dhe e procesit të privatizimit të
bankave shtetërore. Nën këtë temë ministri Angjeli dhe unë menduam
t’ju ftonim në një diskutim kolegësh për çështje të reformës së sistemit
bankar dhe sidomos për një element të rëndësishëm të kësaj reforme,
privatizimin e bankave shtetërore.

Viti 2000 është viti i tretë rradhazi gjatë të cilit situata makroekonomike
e vendit është brenda kornizave të programit të zhvillimit afatmesëm.

Zbatimi i këtij programi ka siguruar qëndrueshmëri makroekonomike
duke krijuar premisa për të mbështetur zhvillimin afatgjatë dhe për të
patur mundësi për hartimin e strategjive të zhvillimit të sektorëve të
veçantë të ekonomisë së vendit, për të forcuar institucionet dhe për t’u
angazhuar në ato aspekte që përbëjnë prioritet.

Të rëndësishme do të konsideroja veçanërisht zhvillimet në sistemin
bankar shqiptar ku ndër më kryesoret mund të përmend: zhvillimet në
kuadrin e zbatimit të politikës monetare të Bankës së Shqipërisë, shtimin
e kredive për ekonominë si dhe përmirësimin e situatës së sistemit të
bankave tregtare.

Në vitin 2000 Banka e Shqipërisë mori të gjitha masat e nevojshme
për të realizuar kalimin nga instrumentet direkte në ato indirekte të
zbatimit të politikës monetare. Është fakt i njohur që për të dhënë
sinjalet në treg, banka qendrore nuk bazohet më në kufirin e kreditit
apo në normën minimale të interesit për depozitat me afat në lekë.
Të dyja këto instrumente janë “shfuqizuar”.

Rolin e normës referencë ose bazë e luan tashmë norma e interesit të
ankandeve për marrëveshjet e riblerjes. Në këtë proces zëvendësimi të
instrumenteve Banka e Shqipërisë veproi me maturi dhe arriti të realizojë
synimet e saj. Por, suksesi u ndihmua edhe nga mjedisi ekonomik
relativisht i favorshëm i krijuar në vend si edhe nga bashkëpunimi më i
mirë i siguruar me Ministrinë e Financave në drejtim të administrimit të
procesit të financimit të brendshëm të deficitit buxhetor.

Stabiliteti makroekonomik i arritur dhe nevoja për të siguruar rritje
ekonomike i krijoi mundësi Bankës së Shqipërisë që, për të tretin
vit rradhazi, të zbuste politikën monetare duke reduktuar
vazhdimisht normat e interesit. Në tërësi, normat e interesit në
ekonomi u ulën. Këta faktorë vlerësohet të kenë ndikuar edhe në
rritjen e kredisë së dhënë nga sistemi bankar për ekonominë. Jam i
ndërgjegjshëm që reagimi i parë i çdokujt prej nesh në sallë do të
jetë një nënqeshje ironike sa herë që diskutohet për kreditimin e
ekonomisë. Por, nuk mund të mos quaj zhvillim faktin që në vitin
2000 gjendja e kredive rezulton tri herë më shumë se në vitin 1999;
se kreditë e reja, gjatë vitit 2000, janë pothuaj sa teprica në fund të
këtij dhe se i konsiderueshëm ka qenë dhe niveli i shlyerjeve të
kredive.

Në vitin 2000 gjendja në sistemin bankar shqiptar vlerësohet relativisht
e sigurt dhe e shëndoshë. Ndër zhvillimet më të rëndësishme mund
të rendis zgjerimin e rrjetit bankar, ndryshimin e strukturës së
pronësisë së këtij sistemi, kapitalizimin e sistemit si dhe gjendjen
financiare të tij.

* Rrjeti bankar u zgjerua kryesisht jashtë qytetit të Tiranës. Dega
e Bankës Alfa ka shtrirë aktivitetin e saj në Elbasan dhe në Durrës;
Banka Tirana ka shrirë aktivitetin e saj në Gjirokastër; Banka Fefad filloi
aktivitetin edhe në Fier dhe në Elbasan; Banka Amerikane e Shqipërisë
filloi aktivitetin në Durrës dhe në një agjenci brenda Ambasadës
Amerikane. Megjithëse mund të konsiderohet si lojë fjalësh, hapja e
kësaj agjencie shënon njësinë e parë bankare të një banke shqiptare që
çelet jashtë territorit të Republikës së Shqipërisë.

* Struktura e pronësisë së sistemit bankar ka ndryshuar dukshëm
në favor të pronarëve joshtetërorë dhe përfaqësues të kapitalit të huaj.
Përfundimi i privatizimit të Bankës Kombëtare Tregtare bëri që niveli i
kapitalit shtetëror në sistemin bankar të bjerë nga 38.1 për qind, në fund
të vitit 1999, në 13.4 për qind në fund të vitit 2000. Për të njëjtat periudha

pesha e kapitalit të huaj në vend u rrit nga 59.8 në 84 për qind. Ky është
tregues i drejtpërdrejtë i shtimit të investimeve të huaja dhe i besimit
relativisht më të madh që kanë investitorët e huaj në sektorin bankar
krahasuar me krejt ekonominë.

* Niveli i kapitalizimit të sistemit bankar është mjaft i kënaqshëm.
Mjaftueshmëria e kapitalit, treguesi më i drejtpërdrejtë i matjes së
kapitalizimit, është rritur nga 8.2 për qind, në fund të vitit 1999, në 41.8
për qind, në fund të vitit 2000, duke kaluar me 3.5 herë normën minimale
të lejuar nga Banka e Shqipërisë. Kjo situatë është rezultat i drejtpërdrejtë
i vendimit të Bankës së Shqipërisë1  për rritjen e nivelit të kapitalit të
paguar nga bankat si dhe i kapitalizimit nga Qeveria të Bankës së
Kursimeve2 .

* Për të dytin vit rradhazi sistemi bankar rezulton me fitim. Në
fund të vitit 2000 fitimi arriti në 5.4 miliardë lekë ose 4.5 herë më shumë
se viti 1999. Shtimi i fitimit dhe kapitalizimi i kënaqshëm do të thotë më
shumë kredi dhe investime nga bankat.

Shtimi i pranisë së kapitalit të huaj privat në sistemin bankar,
përmirësimi i situatës financiare, kapitalizimi i mjaftueshëm i
bankave, rritja e konkurrencës si dhe perspektivat për situatë të
qëndrueshme ekonomike kanë krijuar kushtet që në vitin 2001 bankat
të kontribuojnë më shumë në ekonominë e vendit . Jemi të
ndërgjegjshëm që sistemit bankar në Shqipëri i mungojnë ende
shumë aspekte për t’u konsideruar një sistem bankar modern. Për
zhvillimin e tij do të përballemi ende me shumë probleme dhe sfida.
Për vitin 2001 sfida quhet Banka e Kursimeve. Privatizimi i saj, i
shpallur për t’u realizuar brenda këtij viti do ta forcojë tendencën e
zhvillimit të sistemit bankar shqiptar ose mund ta pengojë atë. Kjo
varet se sa të suksesshëm do të jemi në këtë proces.

I. PËRAFRIM TEORIK MBI PRIVATIZIMIN

Por, çdo të thotë të privatizosh? Cilët janë objektivat e privatizimit?
Këto janë dy pyetje, përgjigja e të cilave varion sipas përvojave dhe
interesave konkretë. Në kuptimin e ngushtë privatizimi përkufizohet si
një transferim ligjor i të drejtave pronësore nga agjentët shtetërorë tek
ata privatë.

1 Shih vendimin e Këshillit Mbikëqyrës të Bankës së Shqipërisë datë 31 mars 1998 sipas të
cilit, deri në fund të muajit mars të vitit 2001, të gjitha bankat duhet ta kenë kapitalin minimal të
paguar jo më pak se 700 milionë lekë.
2 Shih vendimin e Këshillit të Ministrave nr.37, datë 28.12.2000.

Në një kuptim më të gjerë privatizimi përfshin të gjitha masat që
kontribuojnë në deshtetëzimin e aktivitetit ekonomik3 .

Qëllimet në çdo proces privatizimi janë nga më të ndryshmet. Politikisht
privatizimi siguron shpronësimin e shtetit dhe krijimin e një klase të re
kapitalistësh dhe sipërmarrësish. Nga pikëpamja e pasurive, privatizimi
synon rikthimin e pronësisë tek ai grup njerëzish, të cilët u shpronësuan
forcërisht gjatë procesit të shtetëzimit ose dhënien e prioritetit punonjësve
të njësive shtetërore ose thjesht shpërndarjen e pasurisë ndër shtetasit.

Privatizimi mund të synojë edhe thjesht rritjen e efikasitetit. Synimi mund
të jetë edhe sigurimi i të ardhurave për buxhetin e shtetit. Së fundi,
qeveritë e përdorin procesin e privatizimit si një instrument shtesë për
stabilizim4 .  Kështu, çdo proces privatizimi mund të ndjekë një qëllim të
vetëm ose disa njëherësh. Privatizimi i ekonomisë tepër të centralizuar
shqiptare u bë temë e ditës pas vitit 1992.

Siç e dimë, ky proces u strukturua në tre faza sipas madhësisë (rëndësisë)
së ekonomisë që do të privatizohej. Deri në fund të vitit 1996 ishte
privatizuar kryesisht ekonomia e vogël dhe e mesme. Pas këtij viti
vëmendja u përqendrua në privatizimin e ekonomisë së madhe dhe
sidomos në privatizimin e sektorëve strategjikë të saj. Për këtë arsye,
në vitin 1998, Kuvendi miratoi strategjinë e privatizimit të sektorëve
strategjikë të ekonomisë shqiptare. Pjesë e rëndësishme e kësaj strategjie
ishte edhe privatizimi i bankave tregtare me kapital shtetëror. Megjithatë,
privatizimi i bankave shtetërore nuk mund të themi që u inicua në vitin
1998 vetëm si derivat i privatizimit të sektorëve strategjikë. Privatizimi
i bankave është një ndër tre shtyllat kryesore të procesit të reformimit të
sektorit financiar të një vendi në tranzicion, krahas rivendosjes së
qëndrueshmërisë makroekonomike, përfshi arritjen e normave të ulëta
të inflacionit dhe hapjes së dyerve për bankat e huaja5 .

Nëse gjatë dekadës së viteve ’90 kemi pasur një përvojë të mirë në
stabilizimin makroekonomik, uljen e inflacionit dhe në hapjen e vendit,
sidomos të sistemit bankar, ndaj kapitalit të huaj, ky kuadër mbetej të
plotësohej edhe me privatizimin e bankave shtetërore.

Bankat shtetërore duhet të privatizohen pasi ato mund të shndërrohen
në burime rreziku për zhvillimin ekonomik. Ndërhyrja politike në sistemin

3 Lavigne Marie, “The Economics of Transition” from socialist economy to market economy,
1999, SHBA, fq. 162.
4 Lavigne Marie, “The Economics of Transition” from socialist economy to market economy,
1999, SHBA, fq. 163-164.
5 “Starting from scratch”, revista “The Banker”, October 1999, fq. 55.

bankar konsiderohet si një kontribues i rëndësishëm në krizën financiare
të Azisë Lindore në vitin 19976 . Pronësia politike lejon më lehtë politikanët
që të drejtojnë kredinë tek ndërmarrjet shtetërore ose të favorizuara
nga shteti, por që janë joefikase.

Prandaj, privatizimi i sektorit bankar në rradhë të parë kërkon që shteti
të heqë dorë nga qeverisja e drejtpërdrejtë e institucioneve bankare
dhe të marrë përsipër rolin që i takon dhe aq sa i takon si rregullator dhe
si mbikëqyrës i bankave. Theksohet një fakt i tillë pasi jo gjithmonë
privatizimi i bankave ka çuar në qeverisjen në mënyrë të pavarur të
tyre7 . Kur bankat shtetërore janë shumë të mëdha dhe sidomos kur
politika është shumë e përzier në to, privatizimi në vetvete nuk siguron
pavarësi për to. E tillë u paraqit situata në Çeki. Në këtë vend bankat,
edhe pas privatizimit, kanë dhënë hua politike8. Shumë shpesh ato u
përdorën si mjete financimi për partitë politike ose për klientët e favorizuar
pa përjashtuar edhe borxhet e larta dhe administrimin e keq. Mjafton të
përmend rastin e njohur të IPB-së në Çeki. Skandali me këtë bankë i ka
rrënjët në skemën difektoze të privatizimit. Administrimi i IPB-së nuk
ndryshoi madje edhe kur paketa prej 46 për qind të aksioneve iu kalua
një banke të huaj9.

Por, sot nuk duam të zgjidhim teorikisht dhe përfundimisht çështjen e
përcaktimit të përkufizimit të privatizimit dhe të objektivave të privatizimit.
Sot duam të gjejmë përgjigjen e tyre për rastin e Bankës së Kursimeve.

II. PRIVATIZIMI I BANKËS SË KURSIMEVE

Autoritetet shqiptare janë shprehur pro-privatizimit të Bankës së
Kursimeve dhe madje ky proces ka filluar prej vitesh. Tashmë mund të
themi se jemi afër fundit të privatizimit të kësaj banke. Të gjithë jemi
njohur me hapat, që janë hedhur për të siguruar privatizimin e Bankës
së Kursimeve ku më të rëndësishëm paraqiten formula e privatizimit të
saj dhe strategjia e privatizimit.

I konsideroj si më të rëndësishëm pasi, në morinë e konsideratave
apo të rekomandimeve që jepen për procesin e privatizimit të një
banke, autoritetet përkatëse shqiptare kanë arritur të gjejnë
orientimin e duhur.

6 Bath James R. et al, “Choosing the right financial system for growth”, Policy Brief. Milken
Institute, nr. 8, 28 shkurt 2000, fq. 14.
7 Bonin John P. et al, “Banking in transition economies”, EE, 1998, fq. 1-2.
8 “European Banker”, nr. 185, dhjetor 2000, fq. 18.
9 “The Business Week”, 7 gusht 2000, fq. 60-62, dhe “European Banker”, nr. 180, korrik
2000, fq. 21.

Çdo të thotë të privatizosh Bankën e Kursimeve ? Në pamje të parë
përgjigja është tepër e thjeshtë. Për pronarin e Bankës së Kursimeve
privatizimi i saj do të thotë heqje dorë prej pronësisë, në masën
100 për qind dhe kalimin e saj tek të tretë. Konkretisht, tek investitori
i huaj strategjik transferohen jo më pak se 35 për qind e aksioneve.
Përveç tij, pronarë të bankës pritet të jenë edhe institucionet financiare
ndërkombëtare (të cilëve u ofrohen jo më shumë se 49 për qind e
aksioneve) dhe personat fizikë dhe juridikë shqiptarë (të cilëve u ofrohen
jo më shumë se 24 për qind e aksioneve)10.

Por ç’nënkupton realisht privatizimi i Bankës së Kursimeve? Këtu
përgjigja nuk është e thjeshtë. Problemi vështirësohet qysh në
zgjedhjen e objektivit kryesor për privatizimin e kësaj banke. E
thënë me fjalë të tjera, cili ndër objektivat që mund të kemi renditur do
të orientojë procesin?

- sigurimi i të ardhurave për buxhetin e shtetit, madje i më shumë të
ardhurave se sa ishte parashikuar;

- përmirësimi i pozicionit fiskal;
- sigurimi i një investitori strategjik me reputacion, prania e të cilit në

Shqipëri do të ofrojë një tjetër qëndrim të botës financiare ndaj
sistemit bankar shqiptar;

- nxitja e konkurrencës në sistemin bankar shqiptar;
- përmirësimi i punës së Bankës së Kursimeve dhe për pasojë edhe

për sistemin bankar shqiptar dhe nxitja e zhvillimit të tij;
- rritja e efikasitetit të bankës që privatizohet e për pasojë edhe për

sistemin bankar;
- diversifikimi i origjinës së kapitalit të huaj të investuar në sistemin

bankar shqiptar gjë që do të sigurojë edhe hyrjen e kulturave të
ndryshme bankare;

- apo qëllime të tjera krejt të ndryshme nga ato që renditëm më sipër.

Është e përshtatshme të hedhim një vështrim mbi hapat që janë bërë
deri më sot për privatizimin e Bankës së Kursimeve dhe si janë patur
parasysh rekomandimet që jep teoria për privatizimin e një banke.

Në përgjithësi, rekomandohet që privatizimi i bankave të hartohet në
mënyrë të tillë që të nxisë një mjedis konkurrues me qëllim që sektori
financiar të mos dominohet nga pak institucione bankare si dhe të sigurojë
që institucionet e privatizuara të drejtohen realisht në mënyrë të pavarur
nga qeveria.

10  Ligji nr. 8563, datë 22.12.1999 “Për përcaktimin e formës dhe formulës së privatizimit të
Bankës së Kursimeve, sh.a”.

Banka e Shqipërisë rekomandon që privatizimi i Bankës së Kursimeve
nuk ka nevojë të ketë si objektiv kryesor “sigurimin e më shumë të
ardhurave për buxhetin e shtetit”. Ajo ç’ka vlen për ne është përfitimi
afatgjatë që pritet të sigurojë sistemi financiar në vend.

Kur krijohen si shoqëri aksionere bankat shtetërore duhet të konsiderohen
si njësi financiare të pavarura. Privatizimi duhet të çojë në përmirësim
të cilësisë së drejtimit dhe të efikasitetit të operacioneve.

Rikapitalizimi duhet të lidhet drejtpërdrejt me procesin e privatizimit.

Struktura e pronësisë së bankës që do të privatizohet ka rëndësinë e
vet. Në thelb, strategjia e drejtimit dhe e biznesit të bankave do të varet
nga struktura e pronësisë që rezulton nga privatizimi.

Metoda e zgjedhur e privatizimit duhet të maksimizojë mundësinë që
drejtimi i bankës do të jetë i pavarur nga shteti. Kjo ka më shumë të
ngjarë të ndodhë kur një investitor bazë fiton një pjesë të konsiderueshme
në bankë. Në veçanti, investitorët strategjikë të huaj janë një mjet pozitiv
i futjes së një drejtimi të pavarur. Megjithëse ekziston një shqetësim
legjitim për dominimin e të huajve në sistemin bankar të vendit, investimi
i huaj përfaqëson burimin më të mirë për investitorët strategjikë, të cilët
mund të rrisin pozicionin e kapitalit të bankës dhe mund të sjellin drejtim
të pavarur në mënyrë të menjëhershme.  Një strategji e tillë jo vetëm që
lejon shtimin e kapitalit të vet të bankës, por rezulton në një rritje në
vlerën në treg për shkak të kapitalit me reputacion, të ofruar nga investitori
i huaj.

Pa dashur të përsëris ato ç’ka tha Ministri i Financave për hapat e bërë
dhe masat e marra për privatizimin e Bankës së Kursimeve, është e
nevojshme të theksoj që strategjia e privatizimit të kësaj, në pjesën
më të madhe, merr parasysh mirë këto rekomandime teorike. For-
mula e privatizimit për Bankën e Kursimeve parashikon tërheqjen e një
investitori të huaj strategjik që do të jetë institucion bankar. Synimi për
të patur të pranishme edhe institucionet financiare ndërkombëtare është
një element garancie për mbarëvatjen e bankës së privatizuar si dhe
për të kapërcyer, më me lehtësi, momentin e parë pas privatizimit dhe
për të ruajtur besimin e depozituesve në këtë bankë. Po kështu, interesi
i qeverisë për të shitur 100 për qind të aksioneve flet për një angazhim
në drejtim të respektimit të pavarësisë së administrimit të bankës. Më
tej, Banka e Kursimeve është shndërruar në shoqëri aksionere dhe është
siguruar kapitalizimi i saj sipas kërkesave të ligjit “Për Bankën e
Shqipërisë” dhe pritet që, brenda muajit mars, të plotësohet edhe kërkesa

për kapitalin rregullator. Masa të rëndësishme janë marrë dhe po merren
për ristrukturimin e veprimtarisë së saj përpara privatizimit. Të gjitha
krijojnë bazën për një privatizim të suksesshëm të Bankës së Kursimeve.

Por, ajo ç’ka dua të theksoj është që masat dhe gjithçka rregullative për
privatizimin e Bankës së Kursimeve është e nevojshme të mendohen
dhe të zgjidhen përpara se të arrihet në privatizimin përfundimtar. Kjo,
për arsye se procesi i privatizimit nuk është zëvendësues i rregullimeve
të mundshme. Nga ana tjetër, politika “të privatizojmë në fillim dhe
më pas të rregullojmë” ka provuar të jetë e dështuar pasi procesi i
privatizimit mund të çojë në shfaqjen e interesave të tilla që të jenë në
gjende t’i bllokojnë përpjekjet e mëvonshme për rregullim. Këto
përfundime janë të vlefshme dhe të dobishme për t’u patur parasysh në
çdo proces privatizimi, qoftë edhe të një banke të vetme. Pavarësisht
se shkalla e veprimit të faktorëve, që mund të rrezikojnë procesin e
privatizimit rezulton të jetë jo e njëjtë në vende të ndryshme, të gjithë e
pranojmë që këto rreziqe janë të pranishme edhe në Shqipëri. Pikërisht,
kjo prani e bën delikat procesin e privatizimit të Bankës së Kursimeve.
Është kjo arsyeja që të gjitha autoritetet shqiptare janë të angazhuara
për ta ndjekur atë me kujdes. Rol të veçantë, si këshilltare e qeverisë
për çështje të natyrës ekonomike e financiare, ka edhe Banka e
Shqipërisë.

Privatizimin e Bankës së Kursimeve e konsideroj si sfidë për autoritetet
shqiptare për shkak të pozicionit të rëndësishëm, që kjo bankë ka në
sistemin bankar. Suksesi apo mossuksesi në privatizim do të ketë pasoja
të konsiderueshme në ecurinë e saj, por edhe të krejt sistemit bankar.
Më sipër vlerësova se procesi i privatizimit ka marrë parasysh
rekomandimet teorike dhe është në rrugë të mbarë. Kjo është një garanci
për privatizim të suksesshëm. Megjithatë, më duhet të tërheq vëmendjen
për t’i kushtuar më tepër rëndësi tri aspekteve:
- transparencës  së procesit,
- arritjes së konsensusit për këtë proces, dhe
- publicitetit.

Transparenca në procesin e privatizimit është element thelbësor për
mbarëvajtjen e tij. Nëpërmjet transparencës arrihet të përçohet mesazhi
i qëllimeve, që kanë autoritetet kur privatizojnë një bankë dhe, për pasojë,
sigurohet mbështetja e publikut. Kjo mbështetje e publikut, nga ana e
saj, është e rëndësishme për të mos u gjendur përballë situatave
spekulative, të përhapjes së panikut apo të alarmeve falso, të cilat jo
vetëm pengojnë privatizimin, por fare mirë mund të vënë në rrezik krejt

Prania në publik e Guvernatorit të Bankës së Shqipërisë.

procesin, madje mund të kërcënohet deri dhe stabiliteti i sistemit bankar.
Publiku shqiptar me të drejtë do të shtrojë pyetjen: “Bankat shtetërore
po shiten, por a ka shtet pa bankë të vetën?” Duke njohur psikologjinë
dhe traditën, publiku do të vazhdojë ta ketë për shumë kohë të vështirë
të mësohet me mënyrën e funksionimit të mekanizmave të tregut.
Njerëzit kanë besuar tërë jetën në garantimin nga shteti të kursimeve të
tyre. Ky shqetësim mendoj se duhet trajtuar me shumë kujdes, jo thjesht
me propogandë në media, se sa me institucione. Në këtë kuptim, duhet
shpejtuar me miratimin e projektligjit për sigurimin e depozitave dhe
krijimit sa më shpejt të autoritetit përkatës. Është hap mjaft pozitiv që,
brenda muajit mars 2001, qeveria miratoi projektligjin. Ky proces duhet
të mos pengohet për asnjë arsye.

Transparenca e procesit të privatizimit ndihmon për t’u imunizuar nga
spekulimet me të, por nuk e garanton këtë imunitet. Në këtë kuadër,
autoritetet e vendit duhet të bëjnë të gjitha përpjekjet për të siguruar
konsensusin e grupeve, të cilat potencialisht mund të kenë interes të
spekulojnë apo të përhapin panik. Rëndom jemi mësuar të dëgjojmë
kërkesa për arritjen e konsensusit politik pasi jo rrallë ka politikanë që
kanë interes dhe përpiqen të dëmtojnë procesin e privatizimit. Unë do
të kërkoja arritjen e një konsensusi më të gjerë. Përveç grupeve të
politikës, në tavolinë duhen sjellë edhe grupet e biznesmenëve apo të
përfaqësuesve të konsumatorëve. Kjo, sepse privatizimi i Bankës së
Kursimeve ka implikime komplekse. Prandaj e vlerësoj mjaft të
rëndësishëm angazhimin e Ministrisë së Financave dhe bashkëpunimin
e të dy institucioneve për të thirrur sot këtë takim diskutimi. Ky takim
shërben jo vetëm për rritjen e transparencës, por edhe për të trajtuar
bashkërisht një problem të rëndësishëm e pse jo dhe për të arritur në
konsensus.

Në morinë e problemeve, të cilave u duhet kushtuar rëndësi gjatë
privatizimit është edhe publiciteti për këtë proces. Publiciteti ndikon
drejtpërdrejt në rritjen e cilësisë së investitorit strategjik. Besoj se Ministri
i Financave do të më mirëkuptojë, por mendoj që në këtë element jemi
disi të vonuar. Publiciteti është normale të fillojë që me propagandimin
e profilit të bankës që privatizohet. Gjithkush duhet të gjejë përgjigje për
pyetjen: “Pse do të investoja unë në Bankën e Kursimeve të Shqipërisë?”
Publiciteti ka nevojë të zhvillohet për një periudhë të konsiderueshme
kohe dhe në disa media të vendit apo të huaja. Të mos harrojmë që
privatizimi i Bankës së Kursimeve përkon me zgjedhjet e përgjithshme
elektorale, të cilat të gjithë e dimë që paraprihen nga fushata elektorale
disi të acaruara. Kjo ngjarje mund të lërë në hije propagandën për

privatizimin e bankës, por edhe mund ta keqpërdorë procesin e
privatizimit të Bankës.  Të mos harrojmë që po privatizojmë bankën më
të madhe të sistemit bankar.

III. PO PAS-PRIVATIZIMI?

Po pas privatizimit? E shtroj këtë pyetje pasi periudha e pasprivatizimit
ndërron rolet e autoriteteve. Nëse deri në privatizim barrën kryesore të
problemeve, kritikave apo lavdërimeve, përgjegjësive apo përgëzimeve
i mban pronari, pra Ministria e Financave, pas privatizimit është Banka
e Shqipërisë ajo që vihet në qendër të procesit. Duke qenë se ajo është
autoriteti përgjegjës për rregullimin dhe mbikëqyrjen e sistemit bankar,
interesi i saj për suksesin e procesit të privatizimit shkon përtej pikës së
transferimit të pronësisë. Banka e Shqipërisë ka interes që nga ky proces
të përftohet një bankë e shëndoshë dhe e sigurt, që të kontribuojë në
zhvillimin e sistemit bankar dhe të atij financiar. Për këtë arsye, Banka
e Shqipërisë kërkon respektimin rigoroz të kërkesave rregullatore dhe
po përpiqet aktualisht t’i plotësojë dhe t’i përmirësojë këto kërkesa për
të mos u ballafaquar me situata të paparashikuara dhe për të mos qenë
e paaftë për të vepruar.

Që në këtë moment i kemi bërë vetes mjaft pyetje mbi pasojat e
privatizimit të Bankës së Kursimeve:
- A do të vazhdojë publiku, si edhe më parë, të depozitojë në këtë

bankë? Nëse po a do të kemi të njëjtat ritme depozitimi apo do të
kemi zhvendosje të qetë e graduale drejt bankave të tjera?

- Çfarë do të ndodhë me pozicionin dominues që ka kjo bankë në
tregun bankar sot? Do të reduktohet duke forcuar konkurrencën apo
do të kemi forcim të pozitave dominuese si pasojë e përmirësimeve
në administrimin e bankës?

- Çfarë do të ndodhë me rrjetin e bankës? Po me pagesat për buxhetin,
pensionet etj.?

Disa nga këto probleme janë në fazë diskutimi e shqyrtimi midis
specialistëve. Ato po trajtohen me mjaft seriozitet edhe nga këshilltarët
e huaj që asistojnë procesin e privatizimit. Megjithatë, janë probleme
tepër të rëndësishme që unë i shtrova në formë pyetjesh pasi është në
interesin tonë që këto pyetje të bëhen pjesë e debatit të sotëm. Është e
vërtetë që sfida për vitin 2001 quhet Banka e Kursimeve. Detyrë e
autoriteteve shqiptare është ta përballojnë me sukses atë.

